
MAKROIQTISODIY BARQARORLIKNI 

Annotatsiya. Ushbu maqolada mamlakatimiz agrar bozori tarkibida faoliyat yuritayotgan agroresurslar bozorining iqtisodiy 
xavfsizligini oshirish va makroiqtisodiy barqarorlikni ta’minlashga xizmat qiladigan o‘zaro munosabatlarni takomillashtirish 
masalalari nazariy hamda amaliy jihatdan yoritib berilgan.

Kalit soʻzlar: agrar bozor, agroresurslar bozori, agroxizmatlar bozori, qishloq xo‘jaligi mahsulotlari bozori, intellektual mulk 
bozori, makroiqtisodiy muvozanat, tashqi va ichki munosabatlar, savdo va to‘lov balansi, raqobat, raqobatbardoshlik.

Abstract. This article theoretically and practically examines issues such as improving relationships that serve to 
enhance the economic security of the agro-resource market operating within the country's agricultural sector and ensure 
macroeconomic stability.

Key words: Agrarian market, market of agricultural resources, market of agricultural services, market of agricultural 
products, market of intellectual property, macroeconomic equilibrium, external and internal relations, trade and balance of 
payments, competition and competitiveness.

Аннотация. В данной статье теоретически и практически освещены вопросы совершенствования отношений, 
направленных на повышение экономической безопасности рынка агроресурсов, функционирующего в составе 
аграрного рынка нашей страны, и обеспечение макроэкономической стабильности.

Ключевые слова: Аграрный рынок, рынок агроресурсов, рынок агроуслуг, рынок сельскохозяйственной продукции, 
рынок интеллектуальной собственности, макроэкономическое равновесие, внешние и внутренние отношения, 
торговый и платежный баланс, конкуренция и конкурентоспособность.

K I R I S H
Dunyo agrar bozorida yuzaga kelayotgan vaziyatlar shuni ko‘rsatmoqdaki, qishloq xo‘jaligi mahsulotlarini 

ishlab chiqarish va ularning eksporti o‘sish sur’atlari tabiiy-iqlim afzalliklariga ega bo‘lgan mamlakatlarda 
kuzatilmoqda. Agroresurslar bozori tarkibi hamda oziq-ovqat xavfsizligini ta’minlash bo‘yicha o‘tkazilayotgan 

xalqaro ekspert tadqiqotlari jahon miqyosida va uning ayrim mintaqalarida ushbu masalaga oid murakkab 
vaziyat yuzaga kelganini ta’kidlamoqda. Mutaxassislarning fikricha, “... hozirgi kunda jahon agrar va oziq-ovqat 
bozorlarida raqobat muhiti kundan-kunga kuchayib bormoqda. Ayniqsa, ho‘l va quruq mevalar, sabzavotlar, 
konservalangan mahsulotlar, qayta ishlangan meva-sabzavot mahsulotlari, o‘simlik yog‘i, un va un mahsulotlari, 
choy, kofe, sitrus mevalar, sut va go‘sht mahsulotlari bozorlarida shunday holatni kuzatish mumkin. Bunda u 
yoki bu tovarga bo‘lgan talab va sotuv hajmiga uning tashqi ko‘rinishi, rangi, hajmi, chiroyli qadoqlanishi, ishlab 
chiqaruvchi korxonaning obro‘-e’tibori, sotuvchining xatti-harakati va tovarni taklif eta olish qobiliyati, reklama 
hamda boshqa omillar kuchli ta’sir ko‘rsatadi” [1].

Mamlakatimizda qishloq xo‘jaligining rivojlanishi hamda oziq-ovqat xavfsizligini ta’minlash imkonini 
beruvchi qishloq xo‘jaligi mahsulotlari, agroresurslar va agroxizmatlar bozorlarini rivojlantirish bo‘yicha kompleks 
chora-tadbirlar amalga oshirilmoqda. Qishloq xo‘jaligi mahsulotlari yetishtirishni ko‘paytirishda zamonaviy 
texnologiyalardan foydalanish, intensiv bog‘lar tashkil etish, ko‘p tarmoqli fermer xo‘jaliklarini har tomonlama 
qo‘llab-quvvatlash va eksportbop mahsulotlar ishlab chiqarishni yo‘lga qo‘yish masalalariga alohida e’tibor 
qaratilmoqda. Bu borada ilm-fan yutuqlarini ishlab chiqarishga keng tatbiq etish, olim va mutaxassislarning fikr-
mulohazalari hamda to‘plangan tajribalar asosida xulosa va tavsiyalar ishlab chiqish zarurati mavjud. Shu bois, 
“tarkibiy o‘zgarishlarni chuqurlashtirish va qishloq xo‘jaligi ishlab chiqarishini izchil rivojlantirish, mamlakat oziq-
ovqat xavfsizligini yanada mustahkamlash, ekologik toza mahsulotlar ishlab chiqarishni kengaytirish, agrar 
sektorning eksport salohiyatini sezilarli darajada oshirish” ustuvor vazifa etib belgilangan [2].

Hozirda qishloq xo‘jaligi mahsulotlari, agroresurslar va agroxizmatlar bozorlarini rivojlantirish tizimida 
mutlaqo yangicha yondashuv hamda tamoyillarni ishlab chiqish va amaliyotga joriy etish zarurati paydo 
bo‘lgan. Yuqoridagilarni hisobga olib, agrar sohada qishloq xo‘jaligi mahsulotlari, agroresurslar va agroxizmatlar 
bozorlari faoliyatini kompleks ravishda, erkin bozor qonunlari doirasida iqtisodiy xavfsizligini ta’minlash bo‘yicha 
ilmiy-amaliy ahamiyatga ega bo‘lgan taklif va tavsiyalar ishlab chiqish zarurati ushbu mavzuni tanlashga asos 
bo‘lgan.

M A V Z U G A  O I D  A D A B I Y O T L A R  S H A R H I
Makroiqtisodiy barqarorlik va agroresurslar bozorining iqtisodiy xavfsizligi o‘rtasidagi bog‘liqlik masalasi 

ko‘plab iqtisodchi va siyosiy tadqiqotchilar tomonidan chuqur o‘rganilgan. Christopher Béné o‘zining 
2021-yildagi “Food systems and food security” nomli tadqiqotida oziq-ovqat xavfsizligi darajasi ko‘p hollarda 
milliy makroiqtisodiy siyosatning barqarorligiga bog‘liqligini ta’kidlaydi. Uning fikricha, inflyatsiya, valyuta kursi 
o‘zgarishlari yoki global ta’minotdagi uzilishlar bevosita aholining oziq-ovqatga kirish imkoniyatini pasaytiradi.

Xuddi shu yo‘nalishda Sheryl Savary o‘zining 2022-yilgi “Revisiting Food Security” ishida oziq-ovqat 
tizimlari iqtisodiy shoklarga qanday javob berishini tahlil qilib, hukumatlar makroiqtisodiy barqarorlikni saqlash 
orqali oziq-ovqat bozorida ishonchni mustahkamlashlari kerakligini ta’kidlaydi. U makrobarqarorlikni saqlovchi 
fiskal intizom, ijtimoiy himoya mexanizmlari va agrar ishlab chiqarishdagi diversifikatsiyani “uch tayanch” 
sifatida belgilaydi.

Birlashgan Millatlar Tashkiloti huzuridagi FAO ekspertlari o‘zining “Price Volatility in Agricultural Markets” 
nomli tahliliy hisobotida agrar narxlarning keskin tebranishi oziq-ovqat xavfsizligiga tahdid solishini, bu 
jarayonni yumshatish uchun hukumatlar fiskal va monetar siyosatni koordinatsiya qilishi zarurligini qayd etadi. 
FAO yondashuvi bo‘yicha davlat zaxiralari, narx monitoringi tizimi va ijtimoiy qo‘llab-quvvatlash dasturlari agrar 
bozorni himoya qiluvchi asosiy mexanizmlardir.

Nazariy asoslar nuqtayi nazaridan Christophe Gouel 2014-yilda “The Economics of Food Price Volatility” 
asarida narxlarni barqarorlashtirish siyosatining ikki tomonlama ta’sirini ko‘rsatgan: qisqa muddatda u ijtimoiy 
barqarorlikni saqlaydi, ammo uzoq muddatda ishlab chiqaruvchilarning rag‘batini pasaytiradi. Shu sababli, 
Gouel narxlar barqarorligini fiskal barqarorlik, ijtimoiy yordam va ishlab chiqaruvchilarni rag‘batlantirish bilan 
muvofiqlashtirishni taklif qiladi.

Filippinlik iqtisodchi M.J.M. Mariano o‘zining 2014-yilgi tadqiqotida davlat tomonidan joriy etiladigan 
subsidiyalar va narx qopqoqlarining makroiqtisodiy oqibatlarini tahlil qilib, noto‘g‘ri yo‘naltirilgan siyosat 
inflyatsiyani kuchaytirishi va budjet defitsitini oshirishi mumkinligini isbotlaydi. U samarali yo‘l sifatida maqsadli 
subsidiyalar va ijtimoiy yordam dasturlari bilan birlashtirilgan bozor mexanizmlarini tavsiya etadi.

Yana bir zamonaviy yondashuvni Isaac Keubeng 2025-yilda o‘tkazgan “Controlling Agricultural Product 
Price Volatility” nomli empirik tadqiqotida ilgari surgan. U agrar mahsulotlar narxining o‘zgaruvchanligiga 

ob-havo, valyuta kursi va global talab o‘zgarishlari ta’sirini modellashtirib, iqtisodiy xavfsizlikni ta’minlash uchun 
makroiqtisodiy signal tizimini joriy etish zarurligini ilgari suradi.

O‘zbekiston kontekstida Jahon bankining “Price Volatility in Food and Agricultural Markets” (2023-yil) 
hisobotida milliy agroresurslar bozorining barqarorligini oshirish uchun fiskal barqarorlik, ichki ishlab chiqarishni 
kengaytirish, logistika tizimini modernizatsiya qilish va fermerlarga kredit hamda sug‘urta vositalarini yetkazish 
muhimligi ta’kidlangan. Shuningdek, Trade.gov tomonidan tayyorlangan “Uzbekistan – Agricultural Sectors” 
(2023-yil) tahlilida O‘zbekistonning eksportga yo‘naltirilgan agrar siyosati iqtisodiy xavfsizlikning markaziy 
elementi sifatida baholangan.

Umuman olganda, Béné, Savary, Gouel, Mariano va Keubenglarning tadqiqotlari shuni ko‘rsatadiki, 
agroresurslar bozorida iqtisodiy xavfsizlikni oshirish uchun makroiqtisodiy barqarorlikni mustahkamlash, bozor 
mexanizmlarini soddalashtirish, maqsadli ijtimoiy siyosatni kuchaytirish va infratuzilmani diversifikatsiya qilish 
zarur. Bu yondashuvlar O‘zbekiston sharoitida agrar sektorni rivojlantirish, inflyatsiyani jilovlash va ichki oziq-
ovqat ta’minotini mustahkamlash uchun amaliy yo‘nalish sifatida qo‘llanishi mumkin.

T A D Q I Q O T  M E T O D O L O G I YA S I
Maqolani tayyorlash jarayonida analiz va sintez, induksiya va deduksiya, abstrakt-mantiqiy tahlil, 

korrelyatsiya hamda regressiya kabi statistik va iqtisodiy tahlil usullaridan foydalanilgan.

T A H L I L  V A  N A T I J A L A R
Ilmiy maqola natijalarining ilmiy ahamiyati shundaki, ular respublikamizda agroresurslar bozori iqtisodiy 

xavfsizligini oshirish hamda makroiqtisodiy barqarorlikni ta’minlashga qaratilgan maqsadli strategiyalarni 
shakllantirishga o‘z hissasini qo‘shadi. Amaliy jihatdan esa agroresurslar bozorini rivojlantirishni ta’minlash 
mezonlari va ko‘rsatkichlar tizimi ishlab chiqilgan bo‘lib, ushbu tizimdan mazkur bozorni rivojlantirish hamda 
tarmoq OTMlarida tegishli fan yo‘nalishlari bo‘yicha ta’lim jarayonida qisman foydalanish mumkin. Bu, o‘z 
navbatida, agroresurslar bozorini rivojlantirishga qaratilgan turli tadbirlar ishlab chiqish uchun muhim ahamiyat 
kasb etadi.

Agroresurslar bozorini rivojlantirish va uning iqtisodiy xavfsizligini ta’minlash bo‘yicha bir qator ilmiy natijalar 
olingan. Jumladan: agrar bozorni innovatsion rivojlantirish va investitsiyalarga bog‘liqlik modellari ishlab 
chiqilgan (University of California, AQSH); qishloq xo‘jaligi mahsulotlari bozorida savdoni tashkil etishni tartibga 
solish tizimi takomillashtirilgan (Tufts University, AQSH); agroresurslar bozorining moddiy-texnika bazasini 
mustahkamlash va xizmat ko‘rsatish madaniyatini oshirish bo‘yicha kompleks chora-tadbirlar ishlab chiqilgan 
(Boston University, AQSH); fermer xo‘jaligi mahsulotlarini agrar bozorga keltirish, saqlash va sotish faoliyatini 
rag‘batlantirish bo‘yicha takliflar berilgan (University of Adelaide, Avstraliya); qishloq xo‘jaligiga agroxizmatlar 
ko‘rsatuvchi subyektlarni soliqqa tortish mexanizmidagi imtiyozlar jarayonlari o‘rganilgan (University of Adelaide, 
Avstraliya); qishloq xo‘jaligi mahsulotlarini yetishtiruvchi korxonalarga subsidiyalar berish va davlat tomonidan 
qo‘llab-quvvatlash yo‘nalishlari tahlil qilingan (Oxford University Press, Angliya); agrar sohadagi iqtisodiy 
kategoriyalar, moddiy-texnika resurslari hamda ularni baholash mexanizmlari yoritilgan (Rossiya Davlat Agrar 
Universiteti, Rossiya); qishloq xo‘jaligi mahsulotlarini ulgurji xarid qilish va ishlab chiqaruvchilar bilan fyuchers 
shartnomalarini tuzish bo‘yicha tashkil etilgan savdo-xarid korxonalari ishini faollashtirish yuzasidan ilmiy 
tavsiyalar ishlab chiqilgan (Belarus Davlat Qishloq Xo‘jaligi Akademiyasi, Belarussiya).

Bozor munosabatlari rivojlanib borayotgan sharoitda agroresurslardan samarali hamda maqbul nisbatda 
foydalanishni ta’minlash uchun agroresurslar bozori muvozanatiga erishish zarur. Bir qator iqtisodchi olimlar 
— Bonanno, Russo va Menapace — o‘zlarining chop etilgan ilmiy maqolalarida “... agroresurslar bozorini 
rivojlantirishda zamonaviy agrotexnologiyadagi so‘nggi o‘zgarishlar va yangi innovatsion g‘oyalarni hamda 
ularning holatini baholashda an’anaviy modellar bilan bir qatorda yangi uslublardan foydalanish zarur”, — deb 
ta’kidlaydilar. Chunki bugungi kunda qishloq xo‘jaligida agroresurslar bozorini innovatsion texnologiyalarsiz 
tasavvur qilish mushkul [3].

Agroresurslar o‘z tarkibi jihatidan turli toifadagi resurslarni o‘z ichiga oladi, biroq ularning umumiy jihati 
shundan iboratki, ular qishloq xo‘jaligi mahsulotlarini yetishtirish, tashish, saqlash, qayta ishlash va sotish 
jarayonlari bilan bevosita bog‘liq bo‘lgan korxonalar tomonidan ishlab chiqarish jarayoniga jalb etiladi. 
Agroresurslar tarkibini respublikamiz agrar tarmog‘ida shakllanayotgan iqtisodiy munosabatlar doirasida 
quyidagicha ifodalash mumkin (1-rasm).

1-rasm. Ishlab chiqarish jarayonida ishtirok etadigan asosiy agroresurslarning tarkibi [4]

Agroresurslar tarkibiga qishloq xo‘jaligi ishlab chiqarishida foydalaniladigan yer va suv resurslari, qishloq 
xo‘jaligi texnika va uskunalari, ishlab chiqarish binolari, mahsuldor hamda ishchi chorva mollari, sanoat 
korxonalarining asbob va uskunalari ko‘rinishidagi asosiy ishlab chiqarish fondlari, o‘rtacha yillik vegetatsiya 
davri davomiyligi, samarali harorat miqdori, quyoshli kunlar uzunligi kabi tabiiy-iqlim omillari, yoqilg‘i-moylash 
materiallari, mineral va organik o‘g‘itlar, urug‘liklar, ehtiyot qismlar shaklidagi aylanma vositalar, shuningdek, 
turli moliyaviy institutlar, budjet va budjetdan tashqari jamg‘armalarning kredit hamda boshqa maqsadlarga 
yo‘naltirilgan mablag‘lari ko‘rinishidagi moliyaviy resurslar kiradi.

Ayni paytda agroresurslar bozorlari o‘ziga xos bir qator xususiyatlari bilan ajralib turadi. Jumladan, aksariyat 
hollarda agroresurslar bozorlarda tovar ishlab chiqaruvchilar (sotuvchilar) monopol mavqega ega holda faoliyat 
yuritadi. Biroq iste’molchilar (xaridorlar) sonining ko‘pligi va ularning mahsulotning bozor narxiga ta’sir eta 
olmasligi ushbu bozorlarning asosiy farqli jihatlaridan biridir (2-rasm).

2-rasm. Agroresurslar bozorlarining umumiy tarkibiy tuzilishi [5] 

Bu borada mamlakatimiz iqtisodchi olimi E. F. Trushinning fikrlariga qo‘shilish mumkin. U o‘zining ilmiy 
tadqiqotlarida: “... suv resurslaridan foydalanishning iqtisodiy mexanizmini takomillashtirish uchun maqbul 
to‘lovlarni ishlab chiqish va hisobga olish, suvdan samarali foydalanuvchi iste’molchilarni davlat tomonidan 
iqtisodiy rag‘batlantirish lozim”, — deb ta’kidlagan [6].

Hozirgi kunda mamlakatimiz qishloq xo‘jaligida suv resurslaridan samarali foydalanish tizimini joriy etish 
hamda uni davlat tomonidan qo‘llab-quvvatlash borasida bir qator ishlar amalga oshirilmoqda. Jumladan, suv 
resurslarini tejovchi yangi texnologiyalar joriy etilgan ekin maydonlariga ma’lum muddatga soliq imtiyozlari 
berilgan va boshqa rag‘batlantiruvchi choralar ko‘rilgan.

Agroresurslar bozorining o‘ziga xos jihatlaridan biri shundaki, ayrim resurslar inson tomonidan ishlab 
chiqarilmaydi (masalan, tabiiy-iqlim omillari) va ular hududiy miqyosda cheklangan xarakterga ega (yer va suv 
resurslari) (1-jadval).

1-jadval. Oʻzbekiston Respublikasi qishloq xoʻjaligi yerlarining toifalar boʻyicha taqsimoti (2023-yil holatiga) [7]

№ Yerning toifasi Maydoni (ming ga)

1 Qishloq xoʻjaligi yerlari 17 500

2 Aylanma yerlar 15 000

3 Qayta tiklanishga moʻljallangan yerlar 2 500

4 Oʻrmon yerlari 2 000

5 Sugʻoriladigan yerlar 1 000

6 Choʻl va shoʻr yerlar 800

Ushbu jadval ma’lumotlari asosida 2023-yil holatiga O‘zbekiston Respublikasi qishloq xo‘jaligi yerlarini 
toifalar bo‘yicha tahlil qiladigan bo‘lsak, qishloq xo‘jaligi yerlari 17 500 ming gektar, aylanma yerlar 15 000 
ming gektar, o‘rmon yerlari 2 000 ming gektar va boshqa toifalardan iborat. Agar ushbu yerlardan samarali 
foydalanish tizimli yo‘lga qo‘yilsa, bu o‘z navbatida agroresurslar bozorining rivojlanishiga xizmat qiladi [8].

X U L O S A  V A  T A K L I F L A R
Agroresurslar bozori, bizningcha, umumiy tarzda quyidagicha ta’riflanishi maqsadga muvofiq:
“Agroresurslar bozori” (ARB) — bu qishloq xo‘jaligi mahsulotlarini ishlab chiqaruvchi subyektlar, qishloq 

xo‘jaligi mahsulotlarini qayta ishlovchi, tayyorlovchi, tashuvchi, saqlovchi va savdo faoliyati bilan shug‘ullanuvchi 
subyektlar bilan resurs yetkazib beruvchi tarmoqlar o‘rtasida agrar tarmoq uchun zarur bo‘lgan moddiy-texnik va 
mehnat resurslarini ishlab chiqarish, ayirboshlash, taqsimlash hamda iste’mol qilish jarayonlarida shakllanuvchi 
o‘zaro iqtisodiy munosabatlar majmuasidir.

Agroresurslar tarkibiga qishloq xo‘jaligidagi yer va suv resurslari, qishloq xo‘jaligi texnikalari, ishlab 
chiqarish binolari, mahsuldor hamda ishchi chorva mollari, asosiy ishlab chiqarish fondlari, tabiiy-iqlim omillari, 
neft mahsulotlari, mineral va organik o‘g‘itlar, aylanma vositalar, kredit va moliyaviy resurslar kiradi. Shuningdek, 
agroresurslar tarkibiga tovarga aylanishi mumkin bo‘lgan agrar ilm-fan va texnika yutuqlari, soha olimlari 
tomonidan yaratilgan intellektual mulk obyektlari ham faol resurslar sifatida kiritilishi lozim.

Tuproq-iqlim sharoiti og‘ir, yerlarning meliorativ holati yomon, ball boniteti past, sug‘orish sharoiti qiyin 
bo‘lgan hududlarda qishloq xo‘jaligi mahsulotlari yetishtirayotgan fermer xo‘jaliklari uchun resurslar bilan 
ta’minlash va xizmat ko‘rsatish borasida imtiyozlarni kengaytirish zarur.

Tabiiy sharoiti og‘ir hududlarda joylashgan qishloq xo‘jaligi subyektlarini resurslar bilan ta’minlash va 
xizmat ko‘rsatish obyektlariga davlat tomonidan moliyaviy ko‘mak berish tadbirlarini kengaytirish maqsadga 
muvofiqdir.

Moddiy-texnik resurslar hamda xizmat ko‘rsatish subyektlarini moliyaviy mustahkamlash orqali xizmatlar 
narxini pasaytirish tizimini takomillashtirishni huquqiy jihatdan qo‘llab-quvvatlash zarur.

Agroresurslar bozorida noan’anaviy xizmat turlarini kengaytirish orqali aholi bandligi darajasini oshirish, 
sohada ishlovchilarning daromadlarini ko‘paytirish hamda qo‘shimcha tarmoqlarni rivojlantirish orqali ilm-fan 
yutuqlaridan keng ko‘lamda foydalanish mexanizmini yo‘lga qo‘yish lozim.

